
A tzerako kontu betean dira 
errenteriarrak. Izan ere, hiru 
egun baino ez dira falta aur-
tengo omendua den Aran-

txa Otegi baserritarrak jaiei hasiera 
emango dien txupina piztu dezan. Az-
ken urteetako bideari jarraituta, hiru 
txupinazo izango dira aukeran: txikie-
nei begirako Mila Koloretako Txupi-
nazo Txikia Koldo Mitxelena plazan, 

Hiru egun baino ez 
dira falta festaren 
eztandarako 

IKERNE ZARATE GARTZIARENA

M
AD

AL
EN

AK
 2

02
5

18:00etan; gazteei begirako holi festa 
Gernika plazan, 19:00etan; eta txupi-
nazo nagusia, jaien hasiera iragartze-
ko, Herriko Plazan 19:00etan ere bai. 
Urtero errepikatzen den arren, aurten 
ere berezia izango da suziriak eztanda 
egin eta plazan bildutako jendetza sal-
toka eta kantuan hasteko unea, EMKE 
Musika Bandaren Zentenarioa-ren 
erritmora.

Horietara gerturatzerik ezin dute-
nentzat, edota txupinazoa bizi bai, 
baina lasaitasunetik egin nahi dute-
nentzat, pantaila erraldoia jarriko dute 
Zumardian, eta Herri Biziaren webgu-
nearen bidez ere jarraitzea izango da 
zuzenean herribizia.errenteria.eus-en.

Aurretik bost egun, eta 130 ekin-
tzatik gora: erakusketak, antzerkiak, 
kirol jarduerak, danborradak, dantza, 
lehiaketak, eta 70 musika emanaldi. 
Jai batzordeak mimoz, ardura ikara-
garriz, eta herritar denei erantzuteko 
landutako egitarau askotariko eta abe-
ratsa. Tartean, astelehenean bertan eta 
jaietarako prestatzeko jai batzordeak 
antolatu duen herri bazkaria izango 
da Herriko Plazan bertan, baita tardeoa 
ere ondoren, DJ Ikerren eskutik.

Jai eredugarriak bermatu
Jai batzordea osatzen duten 33 eragi-
leek zein udal ordezkariek deia egin 
diete herritarrei «herritik herriaren-
tzat» jositako jaiak goza ditzaten. Aiz-
pea Otaegi alkateak jaiak aniztasunean, 
berdintasunean eta inguruan gerta-
tzen denari begira gozatzeko deia egin 
du aurten ere, «arduratsu jokatuz eta 
guztion artean jai eredugarriak izan 

Iazko irudiaren antzekoak errepikatuko dira astelehenean. Liher Saiz

daitezela bermatuz». Astelehena da 
festen lehen eguna, baina asteburuan, 
madalenen aurretik egitarau zabala 
ondu dute herriko hainbat eragilek. 
Bihar (larunbata) bertan, egun osoz 
Ereintza Dantza Taldeak antolatuta 
Erromeria Eguna izango da. Hogeita 
bosgarren ekitaldia izango du, eta bere-
zia izatea nahi dute antolatzaileek. Ho-
rren harira, aurten ohi baino gehiago 
luzatuko da euskal dantza festa, Gazte 
Egunarekin bat egingo duenez, elkar-

lanean aritu direlako Ereintza eta gazte 
asanblada. Hori horrela, 10:30ean hasi-
ko da eta gauera arte luzatu. 20:30ean 
Gabezin erromeria izango da Agirre 
Lehendakariaren plazan. Tartean, plaza 
dantzak nonahi eta noiznahi.

Goizean hasita baserritarren azokak 
udako azoka berezia antolatu du, bes-
talde, 09:00etatik eguerdira arte, eta 
txosna guneetan berriz, hainbat mu-
sika emanaldi izango dira, baita Lan-
darbaso abesbatzaren madalenetako 

kontzertua ere Madalenaren ermitan 
20:30ean hasita. 

Jaien aurreko beste hitzordu berezia 
Madalen Jaien Atariko Txistulari Kon-
tzertua da. Etzi (igandea) izango da, 
20:00etan Zumardian. Aurtengo gon-
bidatuak Alaitz eta Maider izango dira.

Aitzakiarik ez da. Jaiak luzetik bizi-
tzeko gonbidapena mahai gainean da 
bihartik hasi eta hurrengo ostiralera 
arte, aniztasuna eta begirunea erdi-er-
dian jarrita.  ■

Z entenarioa-rekin hasi eta bu-
katuko dira madalenak. Bere-
zia da EMKEren Musika Ban-
dak madalenekin estu lotuta 

doan melodiaren notak jotzen dituen 
unea, plazan txunpa txunpa txunpa ari 
direnentzat, zein jotzen ari diren musi-
karientzat. Intza Barandiaran Aranalde 
eta Sarai De la Torre Fernandez musi-
ka bandako kideak dira, tronboia eta 
klarinetea jotzen dituzte hurrenez hu-
rren, eta duela 23 urte heldu ziren mu-
sika bandara. Urtero errepikatzen den 
unea izanik ere, Zentenarioa jotzeko 
momentuarekin pentsatu hutsarekin 
oilo-larrua jarri zaie biei, emozioarekin. 

«Urtero lehenengo aldiz jotzen du-
gunean, txupinazoan, ikaragarria iza-
ten da. Plazan ikusten duzun giroa, 
alaitasuna... Ez dut hitzik. Nik zortea 
dut eta nirekin batera jotzen izango 
ditut semea, aita, ahizpa eta lehengu-
sua; lagunak ere bai. Ez daude haiek 
bandan, baina aukera dute herriko 
musikariek parte hartzeko». Ez da Ba-
randiaran hunkitzen den une bakarra, 
Zentenarioa jo aurreko hamar minu-
tuak ere bereziak dira harentzat, «eliza 
barrutik pasatzen garenean eta eskai-
leretara ateratzerakoan jende mordoa 
eta giroa sumatzea izugarria da».

Gurasoei deitzen die telefonoz De la 
Torrek urtero, kanpoan izaten direlako, 
«pare bat minutu geratzen direnean 
deitzen ditut, telefonoa poltsikoan sar-
tu, eta zuzenean entzuten dute. Hun-
kigarria da». Bantzaldia ere hunkiga-
rria egiten zaio, «jaien bukaera delako 
pena ematen dit. baina une berezia da 
niretzat ere». Berezi-berezia, berriz, 
Jesusen Bihotza erresidentzian jotze-
ko unea duela aitortu du musikariak, 
«egoiliarrentzat alaitasuna da, amona 
han izan zen eta lotura berezia dut leku 
horrekin. Asko eskertzen dute. Unerik 
hunkigarria da niretzako, ikusten di-
tuzulako benetako poztasunarekin».

Emakume gehiago bandan
Bandak egiten duen ibilbidean beti da-
goela norbait entzuten, dantzatzen edo 
txalotzen ere aipatu du Barandiaranek, 
«hori oso pozgarria da, musikazaleak 
izan edo ez, uneoro dago norbait ani-
matzen, gure musika entzuten». Jaiei 
bukaera jartzeko ekitaldiak duen be-

Magikoak diren 
musika notak 

Musika bandarekin 
hasiko dira jaiak eta 

harekin bukatuko 
'Zentenarioa' joz. 

Urtero errepikatzen 
bada ere, une berezia 

dela aitortu dute Intza 
Barandiaran eta Sarai 

De la Torre bandako 
musikariek.

IKERNE ZARATE GARTZIARENA

Sarai De La Torre Fernandez (atzean) 
eta Intza Barandiaran Aranalde EMKE 

Musika Bandako kideak. I. Zarate 

launaldiartekotasuna jarri du nabar-
men Barandiaranek, «Zumardian 16 ur-
teko kuadrillak izaten dira, baita 60tik 
gorako pertsonak ere dantzan, eta oso 
pozgarria da hori. Gure errepertorioa 
moldatu dugu, eta oso erantzun ona 
jaso dugu».

Erreferente bat da musika banda 
udalerrian, horren gaineko zalantzarik 
ez da, eta horrekin batera, berritzai-
lea ere apustu ausartak egin dituelako 
asko-askotan erregistro ezberdin as-
kotara moldatzeko. Pozik bizi dute bi 
musikariek hori, «motibatzen zaitue-
lako. Lana eskatzen du, baina emaitza 
ikusten duzunean asebetegarria da, 
jende gazteagoa ere gerturatzen delako 
gu entzutera».

Hasi zirenean baino emakume gehia-
go ari direla gaur egun bandan jotzen 
ere jarri dute nabarmen, baita hainbat 

M
AD

AL
EN

AK
 2

02
5

inertzia ere aldatzen ari direla. «Ins-
trumentu batzuk emakumeenak ziren, 
eta besteak gizonenak. Flauta eta klari-
netea ziren gehiago emakumeentzako, 
eta metalak gehiago gizonentzat. Oso 
arraroa zen emakume tronboi bat ikus-
tea, eta gaur egun tronboi jotzaile nes-
ka oso gaztea dugu, pozgarria da hori».

Madalena Egunean kontzertua egi-
ten du bandak, baita bi prozesio ere. 

Hilaren 22ko kontzertuari begira au-
rrerapen bat egin dute bi musikariek, 
«askotariko doinuak entzuteko aukera 
izango da».

Jaiekin gozatzera deitu dituzte he-
rritarrak, eta musika bandarekin festa 
giroa partekatzen jarrai dezatela, «asko 
jasotzen dugu herritarrengandik, eta 
horrek gozarazten gaitu. Bide horretan 
jarrai dezatela, beraz». ■

« Lurra aberatsa da; 
landu egin behar da 
emango badu»

ARANTXA OTEGI
BASERRITARRA

Madalenei hasiko dituen suziria 
piztuko du Larreaundi baserriko 
Arantxa Otegik. Baserria eta 
baserritarrak goratuko dituela 
agindu du, aitortzarekin 
hunkituta. Baserritar gehiago 
izango ditu ondoan.

IKERNE ZARATE GARTZIARENA

A rantxa Otegi, Larreaundi ba-
serriko baserritarra izango 
da aurtengo madalenetako 
omendua. Izendapenarekin, 

herriko baserritarren lan isila aintza-
tetsi nahi dute, eta bereziki, emakume 
baserritarren ekarpen itzela. «Urduri 
eta pozik» dago Otegi izendapenarekin 
eta baserria, lurra eta bertatik sortu-
tako produktuen aldeko defentsa ir-
moa egin du, erreleboa zaila dirudien 
testuinguruan.
Madalenetako omendua izango zara. 
Nola hartu duzu herritarren erabakia?
Sorpresa handiarekin, ez nuen espero 

halakorik. Baserritarrak inoiz ez gara 
halakoetan aitortuak izan, eta arraroa 
eta dena egin zitzaidan. Urduritasuna 
ere sentitzen dut; nola moldatuko naiz 
ni hor hitz egiteko, nire adinarekin? Ez 
nago eskolatua, 12 urterekin hasi nin-
tzen bakarrik plazara etortzen base-
rrikoak saltzera, ama haurdun geldi-
tuta. Hamalau lagun ginen mahaiaren 
bueltan. Pentsatu zer premia zegoen. 
Hamaika senide ginen, ni bigarrena, 
nire atzetik bederatzi. Izeba, amona eta 
lehengusu bat ere baserrian ziren.
Hamabi urterekin hasi zinen azokan 
saltzen bakarrik, eta bukatu?
79 urte egingo ditut irailaren 9an. Joan 
den urtean gelditu nintzen plazatik, ez 
naiz postura jaisten saltzera, semeak 
—Jon Ezeiza— martxa hartu duelako; 
beraz, 65 urtez aritu naiz.
Eta ibilbide honetan zailena?
Baserrian jaioa naiz, 12 urterekin pla-
zara jaisten hasi nintzen bakarrik, Foru 
Plazan zen orduan azoka. Gerora Pablo 
Iglesias kalera aldatu zuten, eta han 
30 baserritarretik gora aritzen ginen 
salmentan beheko pisuan. Handik 
Niessen merkatalguneko kanpoaldera 
lekualdatu gintuzten, eta asko jaitsi 
zen baserritarren kopurua, leku gutxi 
genuelako, eta orain bizpahiru baino 
ez dira ari egungo baserritarren espa-
zioan. Bukatzera doa baserria, eta ez du 
bukatu behar, lurrak emandakoa jan 
behar dugu. Lana ez da txarra, ordu 
gehiago ematen dituzu, baina gaine-
rakoan ez da lantegi txarra; burdin fa-
briketan edo soldatzen irensten duten 
zikinkeria pila ez dago baserrian. Ez da 
enpresetako kate lana zortzi ordu ja-

Arantxa Otegi baserritarra, Jon 
Ezeiza semearekin; hark hartu du 
amaren lekukoa.  I.Zarate

rraian, baserrian tartekatzen zoaz lan 
ezberdinak. Gustura egin dut baserriko 
lana, maitasuna diot.

Negutegiekin-eta hasi ginenean diru 
pila bota behar izan genuen, baina 
merezi izan zuen. Hasieran ezin lorik 
hartu ere ibiltzen ginen haizea atera-
tzen zuenean, aberiak egiten zituelako. 
Diru inbertsio handia egin behar zen 
hasieran, agian hori zailena. Lehenengo 
bi tunelak jarri genituenean, garaiko 
300.000 pezeta ziren. Gaur egungo ara-
zo handiena, klima aldaketarekin-eta, 
zomorroak dira. Horrekin erreta gau-
de, baratzeetan, mahastietan, denean 
bihurtu da arazo.
Postuan makina gauza saldua zara.
Egunean 600 letxuga mozten ibilia 
naiz, eta denak saldu. Negutegia jarri 
genuenean  ematen zuen guztia ez 
nuen plazan saltzea, eta Donostiako 
Bretxara, eta Errenteriako auzoetako 
dendetara eramaten nituen. Hasi Pon-

tikatik, igo Beraunera, segi Galtzara-
bordara, handik Alabergara, eta azke-
nik Iztietara. Horiek guztiak eginda, 
Errenteriako postura etortzen nintzen.

Gauerdian oheratu, eta goizero lau-
tan jaikitzen nintzen, dutxatu bolan-
tean ez lokartzeko, kamioia bete baraz-
ki eramaten nuen, eta hutsik eraman 
etxera. Pozik jartzen zen senarra —Joxe 

Mari Ezeiza—, abeltzain bikaina izan 
zen. Oso pozik bizitu naiz, inoiz ez zait 
penatu baserrian bizi izana.
Jende askok zoriondu zaitu?
Kalera ezin naiz etorri, batek gelditu, 
besteak gelditu. Urte hauetan guztie-
tan jende mordoa etorri zait postura 
erostera, makina bat jende ezagutzen 
dut, atera kontuak.
Nola irudikatzen duzu 21ean txupina 
pizteko unea?
Pozez, horretaraino iritsi naizelako. 
Nik baserria goratuko dut, niretzako 
ona izan da beti, lurra asko maite dut 
eta lurrak emandakoa jan behar dugu; 
jende pila mantendu dut lurrak eman-
dakoarekin. «Gora baserritarrak, eta 
gora baserriak» esango dut, ez izateko 
beldurrik, lana egin behar dela lurrak 
emango badu. Lurra aberatsa da, baina 
lan egin behar da. ■

A sier Jaraiz Lopez lezoarraren 
Begietara begira kartelak ira-
garriko ditu aurtengo mada-
lenak. Oso harreman estua 

du Oreretarekin, eta pozarren da jaien 
irudia harena delako, madalenak oso 
festa bereziak baitira bere familian. 
Aurtengo kartel lehiaketan talentu 
handia dagoela ikusi du, eta jendea 
parte hartzera animatu du, artistak eta 
diseinuak bidean ez geratzeko. 
Zer da zuretzat Madalen Jaiak 
iragartzea?
Oso harreman estua daukat Orereta-
rekin. Aita hangoa da, eta amona eta 
izeba ere bertan bizi dira. Oso gertukoa 
izan dut beti Orereta. Lezo eta Orereta 
ondoan daudenez, txikitatik joan gara 
jaietara, eta madalenak beti oso-oso jai 
bereziak izan dira guretzako. Duela 15 
urte hartu nuen parte lehen aldiz ma-
dalenetako kartel lehiaketan. Ez dut ur-
tero parte hartu, baina bai noizbehin-
ka. Aurten, sorpresaz, lanean nintzela, 
Kultura Sailetik deitu ninduten eta 
esan zidaten txapelketa irabazi nuela. 
Oso pozik nago. Familiarentzat ere oso 
berezia izan da. Gertukoak eta horren 
potenteak diren jaiak izanik, nire ale-
txoa jarri ahal izatea plazera izan da.
Zein da kartelaren esanahia?
Argazkilaria ere banaiz, eta iazko ma-
dalenetan, kaletik nindoala, erraldoien 
kalejira topatu nuen. Udaletxera sar-
tzear ziren, azken dantzak egiten. Xanti 
eta Maialen parez pare ikusi nituen eta 
argazkia atera nien. Txikitatik erraldoi 

MIKEL DEL VAL GARCIA

Mikel Del Val

« Madalenetan nire 
aletxoa jartzea 
plazera izan da»
ASIER JARAIZ LOPEZ
KARTELAREN EGILEA

eta buruhandiak gustuko izan ditut, 
eta argi nuen argazki polit horreta-
tik zerbait egin behar nuela. 2025eko 
lehiaketarako erabili dut. Enkoadrake-
ta egin, filtroak sartu, kolorea jarri eta 
modu oso natural eta azkarrean atera 
zitzaidan diseinua. Oso irudi polita 
iruditzen zait Xanti eta Maialen parez 
pare egotea, begietara begira.
Hortaz, iaz ateratako argazki batetik 
sortu duzu kartela.
Bai, hori da. Izena ere ez da buruhauste 
handia izan, Begietara begira jarri bai-
tiot. Begietara begiratzeak elkartasuna, 
maitasuna, gertutasuna edota konpli-
zitatea bezalako kontzeptuak iradoki-
tzen dizkit, eta kontzeptu horiekin lotu 
nahi izan dut kartela. Jaietan jendeak 
poztasuna du eta momentu politak 
bizitzen dira lagunekin, familiarekin 
edota herritarrekin.

Horrez gain, 2011n Vendetta taldeak 
Begietara begira izeneko abestia argi-
taratu zuen, eta euskararen aldarri-
kapenaz eta babesaz hitz egiten du. 
Abesti horri ere keinu egin nahi izan 

zait sortzea, eta oso saltseroa naize-
nez, madalenetako lehiaketan parte 
hartzea erabaki nuen duela 15 urte. 15 
urte geroago madalenen portada nirea 
izango da.
Madalenetakoaren ondoren, baduzu 
beste erronkarik jomugan?
Gauza asko uztartzen ditut, eta pixka-
naka joaten naiz. Etorkizunera begira 
gauzak suertatuko dira, baina oraingoz 
ez daukat planifikatuta zer egingo du-
dan. Hurrengo urtean seguruenik be-
rriro hartuko dut parte madalenetako 
lehiaketan. Gainontzeko lanak ikusita, 
oso onak izan dira eta sekulako talen-
tua dago. Eskerrak eman nahi dizkiet 
parte hartzaile guztiei, duten talentua-
gatik eta beren aletxoa jartzeagatik. 
Jendea ere parte hartzera animatuko 
nuke, beldurrik gabe. Seguruenik ez-
kutuan artista pila daude, eta etorki-
zunean diseinu pila topatuko ditugu. 
Asko bidean geratzen dira, eta pena da, 
baina ikusten dut sekulako potentziala 
dagoela, eta gazteen artean, gaur egun, 
are gehiago. ■

diot. Euskal Herrian bizi gara eta gure 
jaiak euskaldunak izatea eta euskaraz 
bizitzea ere garrantzitsua da.
Nondik datorkizu kartelak eta mota 
horretako lanak sortzeko zaletasuna?
Txikitatik asko marraztu dut eta esku-
lan asko egin ditut. Diskoen portaden 
oso frikia ere banaiz. Beti gustatu izan 
zait irudia zentzu guztietan. Lagunek 
proiektu bat baldin badute laguntza 
eskatzen didate portada edo poster bat 
diseinatzeko. Betidanik gustatu izan 

T abu Demons Musika Elkartea 
duela hiru urte sortutako ira-
bazi asmorik gabeko elkartea 
da. Urtean zehar hainbat kon-

tzertu egiten dituzte, eta Madalenrock 
da elkartearen ekitaldi nagusia. Tabu 
sei kidek osatutako musika elkartea da, 
eta horietako hiru dira Javi Buta, Alex 
Infante eta Josean Arranz.

Aurtengoa hirugarren Madalenrock 
jaialdia izango da. Antolatzaileen hel-
burua izan da 1980ko eta 90eko hamar-
kadetan herriak izan zuen rock and roll 

Rock and rolla 
madalenetara 
itzuliko da

Hilaren 24an, Tabu 
Demons Musika 

Elkarteak antolatzen 
duen Madalenrock 

jaialdiaren hirugarren 
ekitaldia jasoko du 

Xabier Olaskoaga 
plazak, 21:00etatik 

aurrera eta doan.

MIKEL DEL VAL GARCIA

esentzia berreskuratzea, musika mota 
horren inguruan hutsune nabarmen 
bat baitzegoen: «Madalenrock jaiek 
zuten hutsune bat betetzeko sortu da. 
Azkenaldian musika estiloak eta fes-
ten formatua asko aldatu dira, eta gure 
adineko jendeak ikusten zuen musika 
mota hori falta zela madalenetan».

Aurtengo Madalenrock hilaren 24an 
izango da, Xabier Olaskoaga plazan, 
21:00etatik aurrera eta doan. Orota-
ra, hiru talde igoko dira Niessengo 
oholtzara: Tim Ripper Owens talde 
amerikarra, Urtz pasaitarra eta Krait 
oreretarra. Sustatzaileen helburua da 
nazioarteko edo estatu mailako talde 
esanguratsu bat ekartzea, euskarazko 
talde bati txoko bat eskaintzea eta he-
rriko talde bat taularatzea.

Aurtengo kartel burua AEBetatik 
etorritako Tim Ripper Qwens da. «Oso 
ezaguna da metal munduan», esan 
dute. Euskaraz aritzen den taldea Urtz 
da. Trintxerpetarrak duela hilabete ba-
tzuk itzuli ziren oholtzetara. Aurten 30 
urte bete dira taldearen lehen bi dis-
koen sorreraz, eta abesti horiek entzun 
ahal izango dira madalenetan. «Oso 
kontzertu berezia izango da», aurrera-
tu dute. Azkenik, etxeko taldea Krait da. 
Oreretarrek beren disko berria aurkez-
tuko dute Madalenrocken. «Gure hel-
buruetako bat da herriko taldeak sus-
tatzea», adierazi dute antolatzaileek.

Hilaren 24koa jaialdiaren hirugarre-
na izango da. Lehen bi Madalenrocken 
balorazioa «ona» dela baietsi dute sus-
tatzaileek. Lehen ekitaldia «xumea» 
izan zela aitortu dute, eta ordutik «kos-
ka bat gora» egin eta «hazten» ari dira. 

tzaileek. Jaialdia iragartzeko karteletan, 
herriko txoko esanguratsu bat txerta-
tzen dute. Aurten, esaterako, Mikelazu-
lo ageri da kartelean; iaz, aldiz, elizako 
dorrea irudikatu zuten. Xanti eta Maia-
len erraldoiak madalenen bi ikono bila-
katu dira, eta haiek ere presentzia dute 
kartelean. Heavy metal talde esangu-

Iaz Alemaniako talde bat ekarri zuten 
Errenteria-Oreretara, eta aurten AE-
Betatik iritsiko da Tim Ripper Owens. 
Horrez gain, osatu duen ibilbide la-
burrean, Madalenrockek publikoaren 
onespena izan duen festibal bat dela 
goratu dute sustatzaileek, eta «gogo-
tsu» daude jada aurtengoaz gozatzeko.

Zerura begira
Antolatzaileak, halabeharrez, zerura 
eta eguraldi iragarpenetara begira dau-
dela aitortu dute. Lehen bi ekitaldietan 
euria egin zuen, eta iaz jaialdia bertan 
behera uztear izan ziren, sekulako euri 
zaparrada bota baitzuen. Aurten espe-
rantza dute ateri egiteko, eta jaialdia 
behar den bezala disfrutatzeko. Sus-
tatzaileen aurreikuspena da Xabier 
Olaskoaga plaza bete eta txiki uztea: 
«Kartelak merezi du, eta luxu bat da 
nazioarteko talde bat gurekin izatea».

Aurreko ekitaldietan egin bezala, an-
tolatzaileek elikagaiak jasotzeko postu 
bat jarriko dute plazan. Tabu elkartea 
martxan jarri zutenean, kideek argi zu-
ten ez zutela bertatik aberastu nahi, eta 
gizarteari zerbait eman nahi ziotela, 
ahal zuten moduan lagunduz. Lehen bi 
ekitaldietan Donostiako jantoki sozia-
letara bideratu zituzten jasotako elika-
gaiak, eta, aurten, Aita Mari elkarteari 
igorriko diote bildutakoa.

Urtetik urtera berritasunak sartzen 
ahalegintzen direla aitortu dute susta-

ratsuei errekonozimendu bat egiteko 
asmoarekin, Xanti Iron Maiden bezala 
irudikatu dute, eta Maialen Helloween 
taldea bilakatu da. Horrez gain, herri-
ko musikaren alde lanean aritu diren 
pertsonen ibilbideak errekonozitu nahi 
dituzte, eta aurten hasiko dira omenal-
ditxo horiek egiten. ■

Javi Buta, Josean Arranz,  
Alex Infante eta Txarli Maestre 

jaialdiaren antolatzaileak. HITZA

Ikerne Zarate

Liher Saiz

Ikerne Zarate

KUADRILLENA IZANGO  
DA EGUNA

LEHEN KOLPEA,  
TOKI ASKOTAN

IKUSKIZUNA OIARTZUN 
IBAIAN

HILAREN 23AN. Kuadrillen Eguna da ma-
delenetako hirugarrena. Aurretik egiten 
zen bazkaria baztertu, eta aurten ere 
17:00etan hasiko den poteoarekin abia-
tuko dituzte herriko kuadrillek kale-ekin-
tzak. DJ Bullekin batera zeharkatuko di-
tuzte herriko kaleak, eta 19:30ean, Herri-
ko Plazan, ezinbesteko hitzordua: Xanti 
eta Maialen erraldoiekin talde argazkia.

HILAREN 21EAN. 19:00etan izango da 
madalenen txupinazoa Herriko Pla-
zan. Aurretik, Koldo Mitxelena plazan 
Mila Koloretako Txupinazoa izango da, 
18:00etan;  Gernika plazan Holi Festa 
19:00etan; eta Zumardian, pantaila erral-
doia jarriko dute festen hasiera ikusteko.

HILAREN 24AN. Huts egin ezinezko ikus-
kizuna bihurtu da Kukañarena, Oian-
gozHau mugimenduaren izarretakoa iza-
ten da madalenetan, aldi berean Oiartzun 
ibaia festen erdigunean jartzen duena. 
Ahalegin, erorialdi eta kolpetxo artean 
lehiatuko dira partaideak ikurrinaren bila; 
ikusleek aurten ere gozatzeko eta irribarre 
zabalak egiteko aukera izango dute.

EGITARAU 
OSOA 

HEMEN
labur.eus.oarsoagenda

